Avgerð frá 27.09.2001, j. nr. 20S01-0106
- frádráttur fyri hall við sølu av skipi 
- framflyting av halli
- fyrning
§ 33, stk. 5 í skattalógini
§ 8 rentuskattalógini

· Samandráttur: P/F E hevur tikið søluuppgerðina av M/S V við í skattaroknskapin fyri 1992. Sølan vísti hall, og hallið hevur felagið framflutt øll árini fram til 1998. T&S hevur boðað frá, at sølan av skipinum skal førast í roknskapin fyri 1991 og ikki 1992, sum felagið hevur gjørt. Hetta hevur við sær, at skattskylduga inntøkan hjá felagnum fyri 1997 verður hækkað við 2.933.830 kr. og fyri 1998 við 1.850.826 kr. Felagið kærdi avgerðina til kommunalu skattakærunevndina, sum staðfesti avgerðina hjá T&S. Avgerðin varð kærd til landsskattakærunevndina, sum staðfesti avgerðina hjá kommunalu skattakærunevndini. 

Málslýsing:
Málið snýr seg um frádrátt fyri hall við sølu av M/S V.

P/F E hevur tikið søluuppgerðina av M/S V við í skattaroknskapin fyri 1992. Sølan vísti hall, og hallið hevur felagið framflutt øll árini fram til 1998.

Toll- og Skattstova Føroya hevur við skrivi frá 19.10.1999 fráboðað, at skipaskeytið, sum er undirskrivað 27.12.1991 ásetir, at keyparin eftir 27.12.91 hevur tikið við ábyrgdini fyri skipakeypinum, og tá skal seljarin eisini føra søluni av skipinum i roknskapin fyri 1991 og ikki í 1992, sum felagið hevur gjørt.

Tí hækkar Toll- og Skattstovan skattskyldugu inntøku felagsins fyri 1997 og 1998 soleiðis:

	1997
	

	Sambært sjálvuppgávuni
	-1.782.776

	+ ikki frádráttarbært hall fyri 1991
	2.933.830

	Broytt skattskyldug inntøka
	1.151.954

	
	

	1998
	

	Sambært sjálvuppgávu
	9.612.944

	+ áður brúkt hall frá 1993 og 1994
	1.850.826

	Broytt skattskyldug inntøka
	11.463.770


P/F E kærdi 01.11.99 avgerðina hjá Toll- og Skattstovuni til Kommunalu Skattakærunevndina. Í avgerð dagfest 15.12.2000 staðfesti kommunala skattakærunevndin álíkningarnar, sum Toll- og Skattstovan hevði framt fyri 1997 og 1998.

Kommunala skattakærunevndin lýsir málið soleiðis:
Málið snýr seg um, at felagið keypir/byggir M/S V fyri kr. 38.250.000 í 1991, men herfrá skal roknast kr. 3.500.000 (møguligur rentustuðul frá Føroya Landsstýri/avskrivað skuld til P/F T) soleiðis, at keypspeningurin fyri trolaran er kr. 34.750.000. Sama ár 1991 selur felagið trolaran fyri kr. 29.5000.000, og er hallið við sølu tí kr. 5.250.000.

Nevnda søla er fyrst skrásett í skattaroknskapi felagsins fyri árið 1992.

Í kæruni verður m.a. greitt frá, at felagið avhendaði trolaran ultimo 1991, men fyri at fáa handilin nágreiniliga uppgjørdan, varð avhendingin ikki skrásett í 1991, men í 1992. Sagt verður, at hetta hevur verið vanlig mannagongd hjá skipasmiðjuni, um skip vóru avhendað beint uppundir nýggjár.

Víst verður á, at felagið yvirtók skipasmiðjuna í 1996, og í hesum sambandi eru framflutt hall frá árunum 1992, 1993, 1994, og 1995 mótroknað í avlopi felagsins fyri árini 1996 og 1997.

Eisini verður víst á, at Toll- og Skattstovan fastheldur, at trolarin skuldi verið faktureraður í 1991, og at hall hesum viðvíkjandi seinast kann framflytast til sjálvuppgávuna fyri árið 1996.

Men hertil verður sagt, at meira enn 5 ára eru farin, síðan avhendingin av trolaranum var bókað, og roknskapur gjørdur samsvarandi hesum, og at fyrningarreglurnan mugu hava við sær, at roknskapurin treytaleyst skal leggjast til grund, eisini fyri seinri skattaálíkningum, hóast rætt ikki var atborið í 1991 og 1992, tá hallið greitt framgongur av roknskapunum fyri øll árini.

Í kæruni verður ført fram, at "Við atliti at hesum skal tí leggjast til grund, at roknskapurin fyri 1992 ikki kann broytast, tá ið 5 ár eru farin, og verður tí gjørt galdandi, at klientur mín í 5 ár frá intøkuárinum 1992 at rokna kann framflyta hall og sostatt eisini fyri árið 1997".

Toll- og Skattstova Føroya vísir í álitinum á, at á eftirlitsvitjan var komið eftir, at felagið hevði skrásett keyp og sølu av M/S V í roknskapinum fyri árið 1992, og at handilin gav eitt hall uppá kr. 5.250.000, men sambært skipaskeytinum frá Skipaskráseting Føroya var trolarin seldur 27.desember 1991.

Víst verður á, at roknskapur og sjálvuppgáva felagsins fyri árið 1991 skal fevna um keyp og sølu av trolaranum, og í hesum sambandi verður víst til danska Ligningsvejledning plt. E:J:1.2. "Tidspunktet for erhvervelse og afståelse". Eisini verður víst til ØLD frá 1. mai 1996, har landsrætturin sigur, at søludagurin er dagfestingin á skeytinum.

Í hesum samanhangi verður víst til, at keyparin av M/S V hevur skrásett keyp av trolaranum í roknskapinum fyri árið 1991.

Sagt verður, at hallið av nevndu sølu er staðfest í 1991, og at hetta hevur við sær, at seinasta árið, hallið kann nýtast (framflytast til), er fyri árið 1996 sambært § 33 stk. 5 í skattalógini, og tí eru av órøttum kr. 2.933.827 frádrignar í skattskyldugu inntøkuni fyri árið 1997, umframt eina minni villu, har felagið hevur frádrigið kr. 68.050 ov nógv í 1998.

Toll- og Skattstovan vísir á, at av tí at hallið av nevndu sølu er staðfest í 1991, hevur tað við sær, at seinasta árið, hallið kann nýtast, er fyri árið 1996, at felagið hevur ábyrgdina av, at framflyting av skattligum halli fer fram á røttum grundarlagi, og at broytingar og skattakrøv fyri árini 1997 og 1998 ikki eru fyrnað.

Skattakærunevndin kann fyrst vísa til løgtingslóg nr. 75 frá 24. oktober 1978 (bókhaldsskyldulógin og minstukrøv til bókhald/roknskap) og tað, at felagið í skattaroknskapinum fyri árið 1991 ikki hevur skrásett keyp og sølu av trolaranum M/S V.

Eisini kann vera víst til "Skibsskøde" frá 27. desember 1991, har sagt verður, at "...navn... Vilkår for salget: P/F V. Trolarin verður latin samb. sáttmála frá 28. desember 1989 um bygging nr. 33 á P/F T"

Men sáttmálin er heldur ikki upplýstur í roknskapunum fyri árini 1990 og 1991.

Eftir nevnda "Skibsskøde" er sølupeningurin í 1991 kr. 33.100.000, men í roknskapinum fyri árið 1992 er sølupeningurin kr. 29.500.000. Her er soleiðis ein munur uppá kr. 3.600.000, men sambært roknskapin fyri árið 1992 eigur P/F T tó kr. 3.500.000 tilgóðar hjá P/F E. Sambært roknskap felagsins er keypspeningurin fyri trolaran kr. 38.250.000. Nevndu kr. 3.500.000 (møguligur rentustuðul) eru partur av keypspeninginum fyri trolaran, sum skal mótroknast soleiðis, at rætti keypspeningurin er kr. 34.750.000.

Nevnda skuld kr. 3.500.000 til P/F T er bókað um eginognina í 1993: eginognin ultimo 1992 er (-) kr. 8.302.798, meðan eginognin primo 1993 er (-) kr. 4.802.798 (munurin er kr. 3.500.000). Tað veruliga og rætta hallið við søluna av trolaranum í 1991 er tí kr. 5.250.000 (kr. 8.750.000 - kr. 3.500.000).

Toll- og Skattstovan førir fram, at nevnda skuld til P/F T kr.3.500.000 helst er rentustuðul frá Føroya Landsstýri, og eftir fyriliggjandi upplýsingum hevur felagið/kærarin ikki afturvíst hesum.

Tá sagt verður í kæruni, at mannagongdin er hon, at skip avhendað uppundir nýggjar (1991) ikki verða skattliga avroknað fyrr enn árið eftir (1992) er hertil at siga, at tílik mannagongd (periodisering) ikki er røtt, tí skattliga eru tað tey veruligu viðurskiftini, sum eru galdandi, og tað er, at M/S V veruliga er keyptur og seldur í 1991.

Hertil kann eisini verða sagt, at eftir fyriliggjandi upplýsingum hevur felagið bert keypt og selt henda eina trolaran.

Sambært skattalógini, siðvenju á økinum um periodisering o.a. er greitt, at sølan av nevnda trolara (roknskaparliga og) skattliga skal uppgerast fyri árið 1991, og at seinasta árið, sum hall viðvíkjandi sjálvuppgávuni fyri árið 1991 kann dragast frá skattliga, er fyri árið 1996.

Nevndin kann vísa á, at § 33 í skattalógini snýr seg um staðfest hall í einum roknskaparskeiði, og at tá kann hall sambært skattauppgerðini verða drigið frá í skattskyldugu inntøkuni 5 tey næstu árini.

Viðmerkjast skal, at innsendu skattaroknskapirnir fyri árini 1991 og 1992 eru soleiðis skipaðir, at ikki sæst av hesum, at umrøddi trolari er seldur í árinum 1991. Heldur ikki hevur álíkningarmyndugleikin av roknskapinum ella upplýsingunum annars kunnað sæð veruliga søluárið, og skattasiðvenjan er í tílíkum førum m.a. tann, at vanliga 5 ára fyrningarfreistin verður sett til viks soleiðis, at skeivleikarnir verða viðgjørdir og rættaðir/álíknaðir. Her kann eisini verða skoytt uppí, at málini snúgva seg um sjálvuppgávurnar fyri árini 1997 og 1998, og at hesar sjálvuppgávur eru ikki fyrnaðar.

Víst kann tí vera á, at hall við sølu av trolaranum viðvíkur skattaroknskaparárinum 1991, at skuld til P/F T kr. 3.500.000 (bókað undir eginognina hjá P/F E 1/1-1993) viðvíkur eisini søluni av umrødda trolara, at rentuinntøkan av peningi í sambandi við byggisáttmála ikki er skattskyldug inntøka, men verður skattað eftir § 8 í rentuskattalógini, og at fyri árið 1998 er ein munur á framfluttum halli uppá 68.050.

Víst skal verða á, at tá veruliga keypið og sølan av trolaranum eru farin fram í 1991, so skal periodisering, resthall - ikki loyvt framflutt hall (kr. 2.933.827), og skattskylduga inntøkan fyri árini 1997 og 1998 uppgerast soleiðis:

	Sjálvuppgávan 1991, hall
	-5.250.000
	-5.250.000

	Sjálvuppgávan 1992, hall
	
	-1.164.407

	Sjálvuppgávan 1993, hall
	
	-957.048

	Sjálvuppgávan 1994, hall
	
	-888.999

	Sjálvuppgávan 1995, vinningur
	2.294.881
	2.294.881

	Sjálvuppgávan 1996, vinningur
	21.292
	21.292

	 
	
	

	Fyrnað hall, 5 ára reglan (resthall 1991)
	2.933.827
	2.933.827

	 
	
	

	Hall til frádratt á sjálvuppgávuni 1997
	
	-3.010.454

	 
	
	

	Sjálvuppgávan 1997:
	
	

	Skattskyldug inntøka sambært sjálvuppgávuni
	
	-1.782.776

	Hall sambært sjálvuppgávuni 1997
	1.782.776
	

	Hall mótroknað í vinningi 1997
	4.161.508
	

	Hall flutt frá sjálvuppgávuni 1996
	-3.010.454
	

	Hall/lutvíst frá 1991, ið ikki er loyvdur frádráttur
	2.933.830
	2.933.830

	 
	
	

	Broytt skattskyldug inntøka
	
	1.151.054

	 
	
	

	Sjálvuppgávan 1998:
	
	

	Skattskyldug inntøka sambært sjálvuppgávuni
	
	9.612.944

	Hall mótroknað í vinningi
	893.777
	

	Hall mótroknað í vinningi (munur kr. 68.050)
	957.049
	

	Góðkent hall
	0
	1.850.826

	 
	
	

	Broytt skattskyldug inntøka
	11.463.77
	


Við ávísing til frammnfyri standandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at geva Toll- og Skattstovu Føroya viðhald í kærumálinum.

Við ávísing til viðgerðina av málinum omanfyri og sambært fyriliggjandi upplýsingum, hevur skattakærunevndin á fundi samtykt og staðfest niðanfyri standandi avgerð:

"Skattakærunevndin staðfestir, at: Álíkningarnar fyri árini 1997 og 1998 eru framdar sambært skattalógini og galdandi siðvenju á økinum. Sjálvuppgávurnar fyri nevndu ár eru ikki fyrnaðar, og álíkningarnar (broytingarnar frá 19. oktober 1999) standa tí við óbroyttar."

Hesa avgerð hevur P/F E umboðað av advokati við skrivi dagfest 15.01.01 kært til Landsskattakærunevndina.

Kærarin ger galdandi:
Kærarin ger galdandi, at roknskapurin fyri 1992 ikki kann broytast, tá ið 5 ár eru farin, og at felagið tí í 5 ár frá inntøkuárinum 1992 at rokna kann framflyta hall av søluni av trolaranum M/S V og sostatt eisini framflyta hall fyri árið 1997.

Sum grundgeving fyri hesum verður sagt, at P/F E avhendaði ultimo 1991 ein trolara, men av ymsum orsøkum - serliga við atliti til at fáa hendan gjørdan upp so nágreiniliga sum gjørligt – varð hesin ikki faktureraður fyrr enn í 1992.

Hetta hevur verið vanlig mannagongd hjá skipasmiðjuni um so var, at skip vóru avhendað beint uppundir nýggjár - í hesum føri 27. desember 1991.

Við eftirlitsvitjan hjá Toll- og Skattstovuni varð gjørt vart við, at trolarin av røttum skuldi verið faktureraður í samband við avleveringina, tí ognarrætturin fór yvir í 1991. Fráboðan hesum viðvíkjandi verður latin felagnum við skrivi dagf. 22.09.99.

Í samband við at P/F E í 1996 yvirtók Skipasmiðjuna, vísti tað seg, at møguleiki var fyri at framflyta hall hjá felagnum, og samsvarandi hesum hevur felagið tí framflutt hallið, sum kom fram í 1992, 1993, 1994 og 1995 í samband við avlop hjá felagnum í 1996 og 1997. Eisini hevur Toll- og Skattstovan gjørt vart við, at seinasti møguleiki at framflyta hall frá 1991 er í 1996. 

Vísandi til, at meira enn 5 ár eru farin, síðani felagið bókaði avhendingina og gjørdi roknskap samsvarandi hesum, metir kærarin, at fyrningarreglurnar mugu hava við sær, at roknskapurin treytaleyst skal leggjast til grund, eisini fyri seinri skattaálíkningar, hóast rætt ikki var atborið í 1991 og 1992, tí hallið gongur greitt fram av roknskapinum fyri øll hesi ár.

Toll- og Skattstovan ger galdandi:
At felagið ikki hevur rætt til frádrátt í 1997 og 1998 fyri hall av søluni av M/S V.

Hesa áskoðan sína grundar Toll- og Skattstovan á:

at hall felagsins av søluni av M/S V er staðfest í 1991 - sí skipaskeyti
at sølan av M/S V eigur at takast við í skattaroknskapin fyri 1991
at hallið av søluni sambært § 33 stk. 5 í skattalógini kann flytast fram yvir 5 ár, og at síðsta frádráttarárið tí er 1996 at talan ikki er um fyrning eftir rundskrivi nr. 4 frá 1999 um fyrning, tí hetta viðvíkur ikki álíkningini men innheintanini av teim avleiddu skattakrøvunum.

Toll- og Skattstovan greiðir frá, at tá felagið ikki hevur skrásett søluna fyrr enn í 1992, hevur felagið av órøttum drigið frá sum hall kr. 2.933.827 í skattskyldugu inntøkuni fyri árini 1997 og 1998. Eisini verðru víst á, at ein feilur í uppgerðini fyri 1998 ger, at felagið hevur drigið kr. 68.050 ov nógv frá.

Toll-og Skattstovan afturvísir pástandin frá kæraranum um fyrning og vísir á, at rundskrivið um fyrning, sum kærarin vísir á, viðger skatta- og avgjaldskrøv men ikki álíkningar, tí Toll- og Skattstovan kann altíð uttan áramálsavmarking gera broytingar í skattskyldugu inntøkuni, meðan tað eru tey avleiddu skattakrøvini og innheintingin av hesum, sum kunnu fyrnast.

Harnæst vísir Toll- og Skattstovan á, at broytingarnar, sum hon fremur við skrivinum frá okt. 1999, viðvíkja sjálvuppgávunum fyri 1997 og 1998, og at krøvini av hesum broytingum ei heldur eru fyrnað eftir omanfyrinevndu reglum.

Samanumtikið vísir Toll- og Skattstovan á, at tá framflytingin av halli á sjálvuppgávuni fyri 1997 og 1998 er gjørd av órøttum, skulu sjálvuppgávurnar rættast.

Viðmerkingar og avgerð frá Landsskattakærunevndini:
Hóast umboð kærarans varð innkallað til fund í Landsskattakærunevndini møtti eingin, tá málið kom fyri, og avgjørdi nevndin tí at avgera málið út frá tí fyriliggjandi skjalatilfarinum.

Av málinum tykist greitt, at partarnir eru samdir um, at varð rætt atborið, so varð sølan tikin við í skattaroknskapinum fyri 1991, tí skipið varð leverað / avhendað í 1991, og tá hevði síðsta árið, ið felagið kundi nýta hallið av søluni, verið 1996, soleiðis sum ásett er í § 33 stk. 5 í skattalógini.

Ósemjan snýr seg sostatt meira um, um Toll- og Skattstovan í 1999 kann broyta sjálvuppgávu felagsins fyri 1997 og 1998, tá uppgerðirnar av hallinum á sjálvuppgávunum eru grundaðar á eitt mistak, felagið gjørdi í 1991. 

Landsskattakærunevndin er av tí áskoðan, at hóast hendingin, sum viðførir feilin, gjørdur er í hesum máli, liggur heilt aftur í 1991, so avmarkar 5 ára fyrningarreglan í 1908-lógini ikki á nakran hátt Toll- og Skattstovuni í 1999 at gera broytingar í 1997 og 1998 sjálvuppgávununum hjá felagnum. Tí við broytingunum, sum Toll- og Skattstovan ger, hevur Toll- og Skattstovan ikki sett fram krøv fyri eldri ár, men hevur við álíkningini fyri 1997 og 1998 rættað avleiðingarnar av tí skeivleika, sum uppstóð í 1991.

§ 33 stk. 5 í skattalógini viðførir, at hallið í mesta lagi kann flytast fram til 1996 og avgjørdi Landsskattakærunevndin út frá hesum at staðfesta avgerðina hjá kommunalu skattakærunevndini.

Sambært § 25 stk. 5 í lógini um Toll- og Skattafyrisiting kann avgerð hjá Landsskattakærunevndini leggjast fyri Føroya Rætt, men skal hetta vera gjørt innan 3 mánaðar frá móttøku av avgerðini."

